
Hertişt di bêhna Xwedê de ye, wek ko çilo roj di dûmana serêsibê de ye.

Ibn al´Arabi

Zemîn û qûm dişewitin. Rûyê xwe têxe nav qûma dişewite û axa riyan, ji ber yê ko hezkirinê ew birîn kiribe, divê rahêje nîşana wê li ser rûyê xwe, û dewsa birînê divê xuya be. Bera qelşa birîna dil eşkere be, ji ber bi birînan, merov dikare yên ko li ser riya hezkirinê ne nas bike.

Pêximber Muhemmed

(Aştî û bereketên Yezdan pê re bin)

Bi hezkirinê tehlî bû şêrînî û xweşî,

bi hezkirinê nihas bû zêrekî pak û zelal,

bi hezkirinê hevîrtirş paqij bû,

bi hezkirinê bû derman xemgînî,

bi hezkirinê dîsa jiya, yê ko miribû,

bi hezkirinê qiral dibin kole.

Rumî

Bike gurmgurm, ho def! Binale, ey bilûr- Allah hu!

Li hev bigere di dîlanê de, sibesorê- Allah hu!

Ronahîcan di girovera gerestêrkan de, rok, ji

Xwedê ve di ortê de bang kir- Allah hu!

Ey dilino! Cîhanino! Dîlana we diweste, dema

evîn di navendê de neyê diyarî kirin: Allah hu!

Giyan, ma tu naxwazî, stêrkek, xwe bifirînî, li dora xwe bi xwe,

ji xwe bavêje pêwîstiyên jiyanê- Allah hu!

Yê ko hêz û xurtiya semayê nas dike, di Xwedê de dijî

Lewra ew dinase, çawa evîn dikuje.- Allah hu!

Rumî

Ma te bi xerîbîtî koçî 

vir kir-

Ax, çima tu digirî, bilbil?

Û bêhêz, qels tu nemayî?

Ax, çima tu digirî, 

bilbil?

Ma te çiyayine pirr bilind 

derbas kirin?

Ma tu di ser çeman re firî?

Ma te êşand veqetandina 

ji heval?

Ax, çima tu digirî, 

bilbil?

Ach,  ew çiqas tehl tên nalînên te!

Ji nû ve tu dihêlî 

êşên min hişiyar bibin!

Tu dixwazî 

hevalê xwe bibînî?

Ax, çima tu digirî, bilbil?

Tu dikarî baskên xwe fireh bikî

Û tu wan ji firrê re amade bikî

Û her berçavkan biqetînî

Ax, çima tu digirî, 

bilbil?

Ma bajarê te ketiye bin destê dijmin?

Û ziyan gihişte nav û dengê te yên binirx?

Ma hevalê te li welatê xerîbiyê ye?

Ax, çima tu digirî, bilbil? 

Tu di biharê de, 

di gulistanê de dijî,

ji te re gul vedibin û lewenta herroj-

lê herdem ji nû ve ahîna te dizingîne

Ax, çima tu digirî, bilbil?

Çavên wê, yên di xew de bûn:

Şiyarbûyî wan hildide bo xwînê birijînin-

Dilê min dişewite di nav geşpizotan de!

Ax, çima tu digirî, bilbil?

Yunus Emre

Bi hezkirina wî tenê giyan şahiya xwe dibîne.

Dilek, ko ji wan hez dike, yên li vir balkêş û nazdar xuya dikin:

Heger vî tiştî zanibe, yan na: di rastiyê de ji wî hez dike...

´Abdulr Rahman camî

Ez bi dil re ştexilîm:“Tu ey pitpitok,

Hîn tê çiqasî din li ser raz-gerînê biaxive! „

Ew ştexilî:“ ez di giyan de binavbûyî me- lewman

Li min meke; eger ez neaxivim, ez dê bişewitim.

Canderyaya min li sed cih û warî pêlan davêje-

Çawa ezê karibim kêlîkekê tenê bêdeng bimînim! „

Farîduddîn ´Attar

Ne hew yên tî li avê digerin-,

av li yên tî digere!

Rumî

Û ko tu sedhezarên pirtûkan jî

Bixwînî:

Tiştekî tenê nas bike: ewê te nekin

Evîndar!

Qadî Qadan

Xwe ji ez bi carekê re azad bike! Wek ko çilo şûr yekcar bê şopa hesinekî nerm e; bibe mîna mirêkekê ronakdar, hemû zingarê paqij bike bi poşmaniyê.

Rumî

Ko tu hayjêdar bî û şiyar bî, wê bersiva kira te di hemû çavnerînan de eşkere be.

Bera tu baladar bî, ko dilekî te yî peqij hebe, ji ber wê tiştek ji te re çêbibe wek fêkî û berê her kirinê.

Rumî

Mîna piran- lêvegerwêne di lehiyê de bi êşê dilxweşbûyî,

dîlanê bike!

Li cihê xwe miqatebe, lêbelê, ji xwe veqetandî,

wilo semayê bike!

Gerîn bi xwe şadî ye- tu li ser

rêgeran diaxivî?

Dev ji liva giran biqere- derbasî awazê bibe û

bireqise!

Em teze û kesk bişkivîbûn, balkêş-serbilind di

Gulistanê de,

Ho agir, pûşê me yê zûha ji şewatê re, were

Û govendê bike!

Bide ser riya derwêş-govendê bi sirûda

kund re,

di kêfê de li gor baskfirra qiralfirindeyî

bireqise!

Di evînkirinê de ticarî bi dawî nayê bilindbûn,

û xwe- firehbûn-

wek ko toz di ba de li dora xwe digere, di evîn-ba de

bireqise!

Ji bîr bike şopan û wêne, sar û hişkbûn,

bi hevalan re,

di şîniyan de û bi barîna- mamiz re

govandê bike!

Mîna cirxweşiya yê minafiq, mîna hêrs û bêhntengiya

Yên rast û baş,

ne di xweya xwe ya taybet de be, belê li pêş komxelkan

bireqise!

Di nav şewatê de li êşê megere, di nav keskbûn û vebûnê de

Bê şahî be,

Bêmehne û wate di zendên bayê beyabanê û nermbayî de

Govendê bike!

Di wê dilkêfê de, dema tu dipirsî:” ez bi kê ve girêdayî

Me? “

Di ser xwe re mezin bibe di xwe de bi derve de- di ben û qeydên êşê de

Dîlanê bike!

Xalib

Divê ez di gulistana ariyê de

bigerim

Di nav darên veşartî de

Di ariyê de pirr binirxkevir û elmas û kurkê zêrînî

Hene.

Divê di birçîbûnê de bigerim, di gulan de,

bi aliyê berhevkirina fêkî û beran de

Divê bigerim, divê bêhna xwe derxim

Li bin kevana lêva bêmînak.

Di vê lêva bêmînak de,

di sîka wê ya birîn de

xwe vedike kulîlka kîmyayê ya kevnar.

Adonîs

Heger darekê karîba xwe bilivanda

tev qûrman û pelkirasan

Wê ew bi birînên tefşo nehisiya

Û dê birrekê ti ziyan negihandayê

Ko rok ji me bi dûr neketiba

Bi şevê bi firrandink bilez:

Bêje, wê çawa erd

Biçirisiya di sibehê de?

Heger ava şor

Bi ber esman de hilnekişiyaba

Wê çawa gulistan vejiyana

Bi kaniyan û dembaranê?

Meyzeke, dema vegere cihê xwe yê berê

Dilopeke ji nû ve,

Wê di sedefekê de

Mîna lûlûwekê bê pîroz kirin.

Yûsif bi rêwîtiyê kete dest û dilê wî

Zêrê buha û bextşahî-

Ma ne carekê giriya

Dema xatirxwestinê tije hêsir?

Ma ne Mustefa koçî

Yethribê kir, û  li wir

Serdestî dît, û bû qiral

Ji sedên welatan bi dûr?

Ko lingê te tinnebe bo rêwîtiyê

De ew riya ko dire te bixwe hilbijêre:

Mîma yaqûtê di xwe de

Hemû tîrêjên demê bicivîne.

Rêwîtiyê bike, ho hevalo, ji xwe bixwe

Bi aliyê dilê xwe bixwe :

Ev rêwîtî liba tozê vediguherîne

Zêr û rûmetê…

Rumî

Ez mîna hesin mirim û bûme şinkahiyek ;

Mîna şînkahiyekî mirim û bûme lawirek.

Ez mîna lawirekî mirim û bûme merovek.

De îca çima tirsa, di mirinê de bibim netiştek?

Di mirina min ya bê de

Ez dê per û baskan ji xwe derxim wek firişteyan;

û dûra, xwe ji firişteyan bêtir bi firrê bixim-

tiştê hûn nikarin tê de biramin,

ezê bibime ew bixwe.

Rumî

Û ta ev tişt ne yê te be

Ev bimire û bibe,

Tu tenê mêvanek xemgîn î

Li ser erda tarî

Goethe

Dema merov bi zimanê rojane ji me dipirsin,

em bersivê didin bi nîşanên tije raz û veşar û sir

û rêzên tarî, ji ber zimanê merov

nikare vê rastiya jorane bibêje,

ya ko komxelkan li binî dihêle.

Lê dilê min ew nasandiye, û ew xweşkişandina

Ko hemû endamên laşê min dadigre jî

Nas kiriye.

Ma tu nabînî: ev his û hest

Hûnera ştexaliyê girtî dihêlin, mîna ên zane

Yê nezan dixin bêdengiyê.

Ibn´Ata

Karim di hemû razên hejmaran re herim,

Û dem û bext di bin perên û firra min de ne!

Çavê min hebsiyê vê rûpelê ye,

ji min re wekhev e, çi tiştî ji aliyêdin bînin,

û bi sed awayî deng dike tembûra min-

Ez dibim bazarê, ew tiştê merov navê sir û veşar lê dikin!

Muhammad Iqbal

Fîl di tarîtiya malê de bû,

li cihê ko hindiyan ew lê ji bo temaşevanan rawestandibû

û pirr xelk hatin, wî ji xwe re bibînin-

divê giş derbasî tarîtiyê bibûna.

Ji ber wan ew di tarîtiye de nedîtin,

hew tenê destên xwe di ser re birin.

Yê, destê xwe di ser xertûma wî re biribû,

got:“ ew bi rastî wek mezrîbê ye!“

Yê, destên xwe gihande guhên wî ,

got:“ ev lawir mîna baweşînkê ye!“

Yê, destên wî gihiştibûn tenê lingê fîl,

got:“ ev lawir mîna stûnekê ye.“

Yê, dêstên xwe gihandibûn piştê,

got:“ bêgûman, ew mîna textê qiralekî ye.“

Wilo her yek tenê hat perçeyekî

Û ev tenê fam kir, û ne hemû,

ji ber li gor pirnsîpan başqe bû

wek A û Z, tiştê wan bawer kirin ko dîtin.

Lêbelê heger her yekî ji wan mûmek rohniyê di dest de rahiştayê

Wê ti cûdabûn û cihêbûn nebûya!

Çîrokek xwedînenas

Li dendika hişmendiyê li cem nasik û ebesor megere,

ji ber wek dilopekê

ew bê serî ye, dema tu bixwazî şaşikê ji

serî hilînî!

Bedîl

Heger beqan kûr di golê de

Gula lotos nas kiribana:

Di qula heriyê de li binî

Wê rûneniştana !

Qadî Qadan

Yê zane wek şêr e, hew dixwe, tiştê wî

Bixwe kuştibe,

ne mîna rovî, yê ji bermayên nêçîriya

yên din dijî.

Dara Şikoh

Ji Yûsif û Zûleyxa

Xweşikbûn û hezkirin herdu firinde ne, yên ji hêlîna

Yekîtiyê firyane û li ser şaxê eşkerekirina (teceliya) pirrşêwe

Xwe danîne, û heger ew şêweyê hêza yê“hezkirî“ be yan ahîna

Bûbelata“ evîndar û hezdar“ be – herdu vedigerin wî cih û warî.

Di wê tenêbûnê de, ko hîn bê nîşan

Hebûn û hemû cîhan di qorziya tinnebûnê de bûn,

û ji ber heyin ji her didobûnê dûr bû,

ji guftûgoya „em“ û „tu“ hîn dortir

xweşikbûn bêsînor, ya hîn rohilat nebûbû:

li ser xwe diçirisî bi rihniya xwe bixwe.

Şêrîn dilkêş di konê bûkê de yê neeşkerebûnê-

Pirr pak û paqij bû kirasê wê ji texmîna hetîketiyê.

Ti mirêkê hîn riwê wê nedîtibû,

ti şehî hîn guliyên wê neşkinîbû;

û bayê beyanî mûk ji porê wê nerevandibû,

û hîn reşê dermandar çavê wê nedîtibû.

Yaqût ne nêzîkî gula wê bû,

û hîn gulê nazeniya keskê wê nexemilan dibû.

Hîn ruyê wê zelal bû ji bedewiya nîgarkêşiyê û bodra,

hîn ti çavî pirtûkek tozê li ser nedîtibû.

Stirana bedew-bûnê wê ji xwe tenê re stra,

lîska evîndar-bûnê wê bi xwe tenê re lîst.-

lêbelê ji nazeniyê û delalbûnê re qanûn ,

ko bedewbûn di bin serçavkan de bi tengbûnê diheste:

(ya nazdar û şêrîn nikare veşartbûnê li ser dilê xwe hilgire:

ko derî bigire, wê ew serî di pencerê re derbixîne!)

ji xwe re li kulîlkên tulpê temaşe bike,

bê çawa di dema buharê de xwe hildidin!

Û şaxê gulan striyan dike duperçe,

û bedewbûna xwe dike naskirî û azad!

Dema di canê te de hestek wiha peydabû,

ya merov pirr kêm di kerwanê ramanan de dibîne,

divê tu vê hestê zeft bikî û dev jê bernedî

divê tu wê binvîsînî û têxî gotinan,

ji ber li ku derê xweşikbûn hebe, ew dawa vî tiştî dike-

û ev liv vedigere wê pirr bedewbûna kevnar!

Wê konê xwe yê kêfê li aliyêdin yê warên pîroz vegirt;

wê li ser giyanan şewq da û asoyan.

Li ser her mirêkekê wê rûyek hişt,

li her warî zengilî hevpeyvînek ji wê.

Ronahiyek jê gihişte qiraliya ezma û firişteyan-

Yê firişte, pirr şaşbûyî, wiha rê bi aliyê esman de dît,

û hemû yên li ser rê, yên li sipasîpesnê Xwedê digeriyan,

winda û tinne, stran pesnê Xwedê yê hertimî :

Ji wî yê bin-avbûyî di wan deryayên esman de

Qerbalixek xurt deng da:“ bera Xwedê bê sipasî û pesin dan!“

Ji wê ronahiyê çirûskek bi ser gulê de ket;

Ji ber gulê netebatî kete dilê bilbil.

Li ber vê ronahiya êgir rûyê mûmê geşbû,

û ew li her malê nêçîriya sed minminîkan dike.

Ji rohniya wê şewqek bi ser rokê de ket,

û ji avê kûlîlka lotos serê xwe hilda,

ji rûyê wê Leyla rûyê xwe xemiland,

û bêrîkirina Mecnûn mezinbû ji her mûyekî ji

porê wê re;

şekir- belavkirin ew diyriyî lêvên şêrîn yên şêrîn kir,

û dilê Perwîz revand û jiyana Ferhad.

Ji gumlekê Yûsif  mîna heyvê serê xwe bilind kir

Û hişt Zûleyxa jiyana xwe bitevahî hilweşîne.

Û li herderê tenê eşkere dibe a wê, xweşikbûna wê,

a ko berçavkekê ji xwe re ji“evîndar“ çêdike.

Di her berçavkekê de, ko tu dibînî, berçavkbûna wê heye,

û her dil dikele û dilerize, ji ber ew di berdestiya wê de ye.

Di riya hezkirina me jê re dilê me bûye bi jiyan,

bi hezkirina me jê re tenê giyanê me digihê şahiya xwe.

Dilek, ko ji wan hez dike, yên li vir balkêş û bedew xuya dikin:

Heger vî tiştî zanibe, yan na: ew di rastiyê de jê hez dike...

´Abdur Rahman Camî

